
Shivavishnukanchi Stuti

શિવવિષ્ણુકાઞ્ચીસ્તુતિઃ

કાઞ્ચીપુરીમહં મન્યે કાઞ્ચિદેકાં વિભોઃ કલામ્ ।
વિકલા અપિ યદ્યોગા સકલાત્મત્વભાજનમ્॥ ૧॥
કાઞ્ચી યથા હિ વસ્ત્રોર્ધ્વં યુવતે રાજતે કટૌ ।
કાઞ્ચી તથાબ્ધિવસ્ત્રાયા વસ્ત્રપ્રાન્તે વિરાજતે॥ ૨॥
પઞ્ચમી મુક્તિપુર્યેષા પઞ્ચમી યોગભૂરિવ ।
પઞ્ચતા તસ્ય ન પુનઃ પઞ્ચતાત્રાસ્ય જન્મિનઃ॥ ૩॥
શિવવિષ્ણુપુરી કાઞ્ચી કાંશ્ચિચ્ચિત્તાં હરેન્ન કિમ્ ।
ન કિઞ્ચિદપિ યદ્દૃષ્ટ્યા  પાપં તિષ્ઠતિ દેહિનામ્॥ ૪॥
વારાણસી હ્યુદક્કાશી પાપરાશીવિનાશિની ।
તથા દક્ષિણકાશીયં મુક્તિદ્વારમપાવતા॥ ૫॥
અતિવેગવતીયમવાચ્યાં વેગવતી સરિદત્ર હિ કાઞ્ચ્યામ્ ।
સતિવેગવતી ગુરુગીતા વેગવતીં  ભિદમાત્મનિ કુર્યાત્॥ ૬॥
એકાભ્રકેશાભિધભૂમિલિઙ્ગં  કામાભ્યભીષ્ટાર્થદમાત્મલિઙ્ગમ્  ।
સપદ્યવિદ્યાવરણં નિરસ્ય પ્રદર્શય ત્વાત્મનિ મે ચિરસ્ય॥ ૭॥
વરદરાજવરાવિતદુર્હૃદં  વરદરાજમુપાશ્રિતસદ્ધૃદમ્ ।
વરદરારિકરં પ્રણમામ્યજં વરદરાન્તકરં તમધોક્ષજમ્॥ ૮॥
પરિહૃતવિનતાર્તિર્વારિતસ્વીયજૂર્તિ     -
ર્ભુવનરુચિરમૂર્તિર્ભક્તકામપ્રપૂર્તિઃ     ।
જયતિ વરદરાજો ભક્તચિત્તાનુવર્તી
નિજભજકપતિર્દિઙ્માલિની   યસ્ય કીર્તિઃ  ॥ ૯॥
ઇતિ શ્રીવાસુદેવાનન્દસરસ્વતીવિરચિતા શ્રીશિવવિષ્ણુકાઞ્ચીસ્તુતિઃ સમાપ્તા ।

